
Gangapushpanjalih

ગઙ્ગાપુષ્પાઞ્જલિઃ

શ્રીગણેશાય નમઃ ।
સ્વયં શુક્લા શુક્લાભરણવસના જહ્નુતનયે

દ્યુતિં  વાચાં દેવી તવ ન કલયાપ્તું પ્રભુરભૂત્ ।
અતો રૂપં લબ્ધું સુકવિવદનામ્ભોજજનિતૈ

વિર્ધત્તે વાગ્ગુમ્ફૈર્જનનિ ! પદપુષ્પાઞ્જલિમસૌ॥ ૧॥
કદાચિત્કેનાપિ ક્વચિદપિ સમાનીત્તમમલં

પિબન્તઃ પાનીયં તવ જનનિ ! મીનાસનગતે ! ।
વહન્તસ્ત્વાં ગઙ્ગે ! શિરસિ કિલ હાલાહલભુજો

લભન્તે તે લોકે શમનદમનાન્નાત્ર શમનમ્॥ ૨॥
સદાવૃત્તાસ્તુઙ્ગાન્  ભુવિ વિયતિ ધારાગતિધરાન્

તરઙ્ગાન્  ગઙ્ગાયાઃ  સુતરલતુરઙ્ગાકૃતિધરાન્   ।
વિચિત્રા વીક્ષ્યૈતે વિષયગતયો વૃત્તિનિવહા

સ્ત્રપાધીના પીના અપિ જહતિ દીનાશ્ચપલતામ્॥ ૩॥
કૃપાસિન્ધુઃ સિન્ધું કિમુત ભવતીમત્ર ભવતી

પ્રપાં પીયૂષસ્ય પ્રતિદિનમુમેશો વિતનુતે ।
અથો રૂપં કૃત્વા  જગતિ જનતાતારણપટુઃ

સ્વયં માયોત્તીર્ણા સુરનદિ ! સુધાધામશિરસઃ॥ ૪॥
પુરા ધૃત્વા પાત્રે ત્રિભુવન-વિધાતા વિધિરભૂ

દિતિ જ્ઞાત્વા પાથઃ શિરસિ પશુનાથસ્તવ દધૌ ।
᳚દે જાને જ્ઞાનાત્સુરનદિ ! પુરાણસ્તુ પુરુષઃ

શરત્પાથોનષ્ટા સુમતિરિતિ તથ્યં જનવચઃ॥ ૫॥
અરિત્રં નો યસ્યાં નહિ ગુણધરો નાવિકગણઃ

પરં પારં નારં નયતિ ન પુનર્યાતિ નનુ યા ।
અસારે સંસારે જલધિવદપારે નિપતિતાન્

જનાનુદ્ધર્તું સા તરિરિયમપૂર્વા વિજયતે॥ ૬॥
વિશેષાચ્છેષસ્તે ગુણગણમશેષં નિગદિતું

પ્રભુર્વક્તું દોષાન્ સદસિ બહુરોષાન્મુહુરહમ્  ।
બ્રુવે મજ્જજ્જન્તોર્જનનિ ! જયતિ વ્યાલપટલી

વિશાલી કણ્ઠે ચ સ્થિતિરપિ સદા ભૂતભુવને॥ ૭॥
સમાયાતા કસ્માત્ક્ક ચ જગતિ યાતીયમધુના

કથઙ્કારં પારં તવ જનનિ ! જાનન્તિ વિબુધાઃ ।
ન તેષાં હાનિઃ સ્યાત્સુરનદિ ! તવાપારવિદુષાં

જના મૂઢાઃ કિં  યે ભુવિ શશવિષાણં ન હિ વિદુઃ॥ ૮॥
ત્વદન્યે મન્યેઽહં દધતિ વિબુધાઃ સિદ્ધિનિચયં

પ્રસન્ના ભક્તેભ્યો નિજજપરતેભ્યોઽપિ નિખિલાઃ ।
પિબન્તં પાનીયં તપનકરતપ્તં તનુભૃતં

વિધત્સે સિદ્ધીશં સુરનદિ ! ગિરીશં ચ કૃપયા॥ ૯॥
પૂર્ણેન્દોર્દત્તભઙ્ગાઃસુરપુરલલનોદ્વર્ત્તનૈશ્ચાપિ  પિઙ્ગાઃ

શમ્ભું ગન્તું તુરઙ્ગા  હરિપદગમને વૈનતેયો વિહઙ્ગાઃ  ।
વિત્તાશાદત્તચિત્તાનુદરભૃતિપરાન્તીરગાન્ભુક્તભોગાન્

ભુક્તેશાનપ્રસઙ્ગાજ્જગતિ  કલિયુગાત્પાન્તુ ગઙ્ગાતરઙ્ગાઃ  ॥ ૧૦॥
ઇતિ શ્રીમદ્ગુરુણા વિરચિતઃ ગઙ્ગાપુષ્પાઞ્જલિઃ  સમ્પૂર્ણઃ ।

